2009 թվականի մայիսին Հելսինկյան ասոցիացիա են դիմել 2008թ. “մարտի 1”-ի գործերով մասնակից անձինք: Նրանցից ոմանք դատակոչված են որպես վկաներ “մարտի 1”-ի դեպքերի հիման վրա հարուցված քրեական գործերով: 2008թ. մարտից մինչ օրս նրանք բոլորը անօրինական կերպով տարվում են ոստիկանական բաժանմունքներ և դատախազություն, որտեղ ենթարկվում են խոշտանգումների և անմարդկային վերաբերմունքի` դաժանաբար ծեծի և նվաստացումների:

Ստորև ներկայացվում է հակիրճ տեղեկատվություն վերջիններիս վերաբերյալ:

2008թ. մարտի 1-ի հանրահավաքի մասնակից Գագիկ Ավդալյանը մարտի 1-ի լույս 2-ի գիշերը ժամը 3-ի սահմաններում ձերբակալվել է Շահումյանի անվան հրապարակում և տարվել ոստիկանության 6-րդ վարչություն, որտեղ պահվել է 2 օր: Մինչ մարտի 4-ի առավոտյան Գ. Ավդալյանը խոշտանգվել է` նա անընդհատ դաժանաբար ծեծի է ենթարկվել 6-10 հոգու կողմից: Գ. Ավդալյանի անձնագիրը վերցրել են և մինչև այսօր  ետ չեն վերադարձրել: Վերջինիս ստիպել են ցուցմունքներ գրել մարտի 1-ի գործով ամբաստանյալներ Մյասնիկ Մալխասյանի և Սուրեն Սիրունյանի դեմ` սպառնալով, որ եթե չգրի, այնպես կծեծեն, որ կսպանեն և կտանեն կգցեն մարտի 1-ի դիակների մեջ և կասեն, որ նրանց հետ է մահացել: Մարտի 1-ի գործով մեղադրվող Ս. Սիրունյանի վերաբերյալ դատական նիստի ժամանակ Գ. Ավդալյանը հայտարարել է, որ հրաժարվում է իր նախաքննական ցուցմունքներից, քանի որ գրել է խոշտանգումների ներքո: Դատավարությունից հետո ոստիկանները սպառնում են Գ. Ավդալյանին: 

 6-րդ վարչությունում ծեծի հետևանքով Գ. Ավդալյանը ունեցել է դեմքի ոսկորի կոտրվածք: 

Մարտի 1-ի գործով մեղադրվողներ Սասուն Միքայելյանի եւ Մյասնիկ Մալխասյանի դեմ հարուցված քրեական գործերով վկա Ռաֆայել Բալբաբյանը մարտի 1-ին Հյուսիսային պողոտայով թիկունքից զգացել է ուժեղ հարված ու վայր ընկել: Գլխին ստացված հարվածների եւ ուղեղի ցնցման պատճառով Ռաֆայել Բալբաբյանը կորցրել է տեսողությունը: Հաջորդ օրը` մարտի 2-ին, այդ վիճակով ոստիկանների կողմից տարվել է դատախազություն, որտեղ վերջինիս ստիպել են ցուցմունքներ գրել Մյասնիկ Մալխասյանի և Սասուն Միքայելյանի դեմ: Սակայն նա ոչինչ չի գրել: Այնուհետև, առանց ծանուցագրի նրան բազմիցս տարել են ոստիկանություն և ազգային անվտանգության վարչություն:  Ըստ Բալբաբյանի խոսքերի`այնտեղ նրան չեն ծեծել: Ռ. Բալբաբյանին փորձել են վախեցնել: Այն աստիճանի են նրան ու 26 ամյա որդուն ճնշել, որ Ռաֆայել Բալբաբյանը հայտարարել է` ինքն ինքնասպան կլինի, եթե մեկ անգամ էլ գան իր տուն` իր ետեւից:

 Ռ. Բալբաբյանը Մարտի 1-ի գործով մեղադրվող Սասուն Միքայելյանի դատավարության ժամանակ հայտարարել է, որ իր նախաքննական ցուցմունքները իրականությանը չեն համապատասխանում, քանի որ դրանք ինքը չի գրել, իր փոխարեն դրանք գրել է քննիչը: Մարտի 1-ի գործով մեղադրվող  Մյասնիկ Մալխասյանի առնչությամբ Ռ. Բալբաբյանին ստիպում են գրել, որ նախաքննական փուլում տված ցուցմունքները համապատասխանում են իրականությանը, ինչը վերջինս հրաժարվում է անել: Ռ. Բալբաբյանի անձնագիրը ներկայումս գտնվում է ոստիկանության պետի տեղակալի մոտ: 

Ամբաստանյալ Հակոբ Հակոբյանի` “մարտի 1”-ի գործով դատակոչված վկա, Գևորգ Մուրադյանը մարտի 1-ի կապակցությամբ հայտնել է, որ ընդհանրապես այդ օրը այնտեղ չի եղել, մինչ այդ հանրահավաքներին չի մասնակցել:  Հակոբ Հակոբյանին նա չի ճանաչում, նրա հետ մտերիմ հարաբերությունների մեջ չի, միայն գիտի, որ նա Մալաթիայի բնակիչ է և ԱԺ պատգամավոր: Որևէ կոչեր կամ հայտարարություններ նրա կողմից վկան չի լսել: Վերջինս դատարանին հայտնել է, որ բոլոր ցուցմունքները, իր կողմից գրված ոստիկանությունում և դատախազությունում, չեն համապատասխանում իրականությանը, սուտ են և կորզվել են ծեծի միջոցով, հարմարեցվել են վկա` ոմն Համլետի տված ցուցմունքներին, և ստիպել, որ գրվի իրենց ուզածով: Դատախազությունում այդ ցուցմունքները անգիր վերարտադրվել է և մի քանի անգամ անհաջող փորձերից հետո` հոկտեմբերի 6-ին, 2008թ, տեսաձայնագրվել:
 Շահումյանի ոստիկանության բաժանմունքում  նրան հարցաքննած  քննիչը և ևս մի քանի ոստիկաններ վկային ենթարկել են դաժան ծեծի` մտնում էին սենյակ, երբեմն երկու հոգով, հարվածում էին նրա մարմնի տարբեր մասերին, բացի դեմքից և գլխից, քանի որ ձեռքերով կարողանում էր փակել, ստիպում էին գրել ցուցմունքներ իրենց թելադրանքով, կային բաներ, որ հրաժարվում էր գրել, դարձյալ ենթարկվում էր ծեծի: Վկային 3 օր շարունակ տուն չեն թողել, գիշերել է ոստիկանության բաժանմունքում` բազմոցի վրա: Նրան հարցաքննել են առանց ծնողների ներկայության, առանց բացատրելու իր իրավունքները, առանց պաշտպանի` ասելով, որ իրեն պաշտպան չի հասնում: Ցուցմունքների մեջ իր ծննդյան տարին և ամսաթիվը փոխել են, քանի որ այդ ժամանակ վկան անչափահաս է եղել: Գ. Մուրադյանը նշել է, որ իր մարմնի վրա կային բազմաթիվ կապտուկներ: Նրան ծեծելիս ոստիկաններից մեկն ասել է`այնպես ծեծեն, որ չմահանա, քանի որ վկան ասել է, որ  ինքը մանկուց ունի սրտի արատ և երիկամային հիվանդություն: Երրորդ օրը նա անգիր է արել ծեծի միջոցով կորզված, իր ձեռքով գրված ցուցմունքը և երեկոյան ուշ ժամի նոր ազատ արձակվել: Քրեական հետախուզության բաժնի պետ Գաբրիելյանը իրեն չի ծեծել, սակայն զգուշացրել է, որ ցուցմունքը չհամարձակվի փոխել և հետագայում էլ պնդի դրանք, հակառակ դեպքում` ամեն ինչ նորից կսկսվի: Մեկ անգամ դատախազության քննիչների հետ եղել է դեպքի վայրում, որտեղ իրեն ցույց են տվել մեկ-երկու ավտոմեքենաների դիրքերը, թե ինչպես և որտեղ են դրանք մարտի 1-ի օրը կանգնած եղել: Վերադառնալուն պես, երբ վկան ասել է, որ ինքը ոչ մի ավտոմեքենա չի տեսել, ձեռքով ուժեղ հարված է ստացել դեմքին քննիչ Մկրտչյան Վաղինակի կողմից:

2008թ. մարտի 1-ի հանրահավաքի մասնակից Հմայակ Գալստյանը իրավապահ մարմինների կողմից տարվել է 6-րդ վարչություն, որտեղ մոտ 2 ժամ պառկած մնացել է գետնին: Այնտեղ մնացել է 1 ամբողջ օր: Այդ օրվա ընթացքում` տարբեր ժամերի դաժանաբար ծեծի է ենթարկվել: Միայն 1 օր հետո  թույլ են տվել զանգել ծնողներին, քանի որ պետք էր նրա անձնագիրը: Հ. Գալստյանին բաց են թողել մարտի 2-ի, լույս 3-ի գիշերը: 

Հ. Գալստյանը դատարան է կանչվել որպես վկա Մարտի 1-ի` ամբաստանյալներ Սուրեն Սիրունյանի և Ալեքսանդր Արզումանյանի, ինչպես նաև Մյասնիկ Մալխասյանի գործերով:  Գալստյանը դատարանում հայտարարել է, որ հրաժարվում է իր նախաքննական ցուցմունքներից, քանի որ դրանք գրել է ծեծի և խոշտանգումների ներքո: 

2008թ. մարտի 18-ին մարտի 1-ի հանրահավաքի մասնակից Թաթուլ Կարապետյանը ներկայացել է Հրազդանի շրջանի ոստիկանության բաժանմունք, որտեղ պահվել է 3 օր և ենթարկվել խոշտանգումների` Թ. Կարապետյանին ծեծել են, հոսանքահարել: Ոստիկանության բաժանմունքում ցանկացել են, որ Թ. Կարապետյանը ցուցմունք տա մարտի 1-ի գործով մեղադրվող Սասուն Միքայելյանի դեմ: Այդ 3 օրվա ընթացքում թույլ չեն տվել զանգահարել, փաստաբան հրավիրել: Այնուհետև տարվել է ՀՀ Գլխավոր դատախազություն, որտեղ վերջինս ահաբեկվել է:  Դատախազությունում պահվել է ժամը 9:00-ից մինչև 23:00-ը:

Մելքոնյան Յաշան ոստիկանություն է տարվել 2008թ. մարտի 13-ին, պահվել է այնտեղ 2 օր, որից հետո ստորագրությամբ բաց են թողել:  Երբ ոստիկանությունից հարցրել են  նրա գնալու ժամը, նա ասել է 2 ժամ տարբերությամբ, որի համար կրկին  կանչվել է Հրազդանի ոստիկանություն, որտեղ քրեական վարչության պետը` Մարկոսյան Սերգոն, շատ ուժեղ հարվածել է նրան: Հարվածողները երեք հոգի են եղել, սակայն ամենից ագրեսիվը Ս. Մարկոսյանն է եղել: Ոստիկաններից ոչ ոք ոստիկանական համազգեստով չէր: Յ. Մելքոնյանին ենթարկել են ծաղրուծանակի, էլեկտրաշոկով հարվածել նրա ոտքերին: Ըստ Մելքոնյանի խոսքերի` “Ինձ այնպես էին խոշտանգում, որ ես ստիպված էի գրել, որ եղել եմ ինչ-որ տեղ, որտեղ իրականում չեմ եղել”: Դատախազությունում նրան չեն խոշտանգել, բայց ճնշումներ էին գործադրում, որպեսզի նա ցուցմունքներ տար “մարտի 1”-ի գործով մեղադրվող Սասուն Միքայելյանի դեմ: Կարծելով, որ իր ցուցմունքները հետևանքներ չեն ունենա, վերջինս ցուցմունքներ տվել է, սակայն այժմ ափսոսում է դրա համար: 

Վկան մեկ օր պահվել է Կենտրոնի ոստիկանության մենախցում: Այնուհետև, տարվել է Էրեբունի մեկուսարան, որտեղ կրկին պահվել է 1 օր: Ապա տարվել է Ավան և Նոր Նորքի ընդհանուր իրավասության դատարան, որտեղ նրա հանդեպ կայացրել են որոշում որպես խափանման միջոց կիրառել 2 ամսվա նախնական կալանք: 

Նա գտնվել է Ազգային անվտանգության մեկուսարանում: Այնտեղ նրան ցուցաբերել են անհրաժեշտ բուժօգնություն, թույլ են տվել օգտվել անհրաժեշտ դեղորայքից: Այնտեղ մնացել է 2 ամիս, որից հետո նրան դատապարտել են 2 տարի ժամկետով` նշանակելով փորձաշրջան: Նա ընդունել է իր մեղքը, ինչը կայանում էր այն բանում, որ վերջինս հարվածել է ոստիկանի: Որպես վկա հանդես է եկել Սասուն Միքայելյանի դատավարության ժամանակ: Այնուհետև, հասկանալով, որ շարունակվելու է ենթարկվել հետապնդման, դիմել է փախուստի և առ այսօր թաքնվում է իրավապահ մարմիններից: 

 “Մարտի 1”-ի գործով մեղադրվող Գրիգոր Ոսկերչյանի շահերի պաշտպան Մուշեղ Շուշանյանը բազմիցս հանդես է եկել հայտարարությամբ, որ չնայած այն բանի, որ դատարանում բազմիցս ասվել է, որ վկաների վրա ճնշում է գործադրվում, այնուամենայնիվ, ճնշումները շարունակվում են արդեն Ազգային անվտանգության ծառայության աշխատակիցների կողմից: Պաշտպանը չի նշել աղբյուրը` անվտանգությունից ելնելով: Ըստ պաշտպան Մ. Շուշանյանի` մայիսի 12-ի դատական նիստի ընթացքում ԱԱԾ-ի Աբովյանի բաժնի աշխատակից Աղասի Գրիգորյանը ողջ դատական նիստի ընթացքում գտնվել է վկաների համար նախատեսված սենյակում: Նիստից հետո նա վկաներ Վահան Մանուկյանի, Լուիզա Ստեփանյանի, Նամադյան Ղամոյի հետ դուրս է եկել շենքից, ուղեկցել նրանց Երևան կինոթատրոնի մոտ, նրանց հետ նստել ավտոմեքենան և հեռացել: Նրանց հետևել է ԱԱԾ Աբովյանի բաժնի պետ Վարդան Հասրաթյանը: Նա նույնպես ամբողջ օրը գտնվել է դատարանի շենքում: Պաշտպանը խնդրել է դատարանին միջոցներ ձեռնարկել` ապահովելու վկաների անվտանգությունը, ինչը արժանացել է դատավոր Գ. Պողոսյանի կոպիտ պատասխանին:
2008թ. “մարտի 1”-ի գործով մեղադրվող Գրիգոր Ոսկերչյանի դատավարությանը դատակոչված վկա Արեստակես Վարդանյանը նախագահական ընտրությունների քարոզարշավների ժամանակ 2 անգամ մասնակցել է դրանց: 2008թ. փետրվարի 8-ին նա սրտի նոպա հիվանդության ախտորոշմամբ պառկել է Արտաշատ քաղաքի հիվանդանոցում և դուրս գրվել այնտեղից փետրվարի 18-ին: Այդ ընթացքում նա մնացել է հոր տանը` մինչև մարտի 7-ը: Մարտի կեսերին ոստիկանները զանգահարել են նրան և կանչել բաժանմունք` Խաչյանի մոտ` չներկայացնելով որևէ ծանուցագիր: Նա այնտեղ բացատրել է, որ ինքը եղել է հիվանդանոցում և ներկայացրել է համապատասխան բժշկական փաստաթղթերը: Դրանից հետո ևս մի քանի անգամ կանչվել է ոստիկանության բաժանմունք և Ազգային անվտանգության ծառայություն: Ըստ Վարդանյանի` իր վրա ոչ մի տեսակի ճնշում չեն գործադրել: Բազմաթիվ անգամ տարվել է Աբովյանի և Երևանի Ազգային անվտանգության ծառայություններ: Վկան ոստիկանության աշխատակիցների թելադրանքով իր նախնական ցուցմունքներում գրել է, որ տեսել է, թե ինչպես է Գ. Ոսկերչյանը փող բաժանում և իշխանությունը զավթելու կոչեր  անում: 

2009թ. մայիսի 5-ին առաջին անգամ որպես վկա դատակոչվել է “մարտի 1”-ի գործով մեղադրվող Գ. Ոսկերչյանի դատավարությանը: Այդ օրը վկայություն չի հասցրել տալ և կանչվել է դատարան կրկին մայիսի 22-ին: Դատարանում նա հրաժարվել է նախնական ցուցմունքներից: 

2008թ. մարտի 1-ի հանրահավաքի մասնակից Խաչիկ Դավթյանը վիրավորվել է “չերյոմուխա 7” տեսակի հատուկ միջոցից և տեղափոխվել հիվանդանոց: Մարտի 6-ին այնտեղ են եկել ոստիկանները` արձանագրություն կազմելու և  չեն ներկայացել: Ոստիկանների հետ եղել են նաև 2 լրագրողներ, որոնք խնդրել են Դավթյանին մի քանի բառով պատմել պատահածը: Վերջինս պատասխանել է, որ իրեն վատ է զգում, և չի կարող խոսել: Ոստիկանները Դավթյանի մոտ մտել են քաղաքացիական հագուստով` ասելով, որ եկել են նրան տեսակցության: Քանի որ տուժածը ի վիճակի չի եղել գրել ոչ մի բան, գրավոր ցուցմունքները նրա փոխարեն գրել է մայրը: Ոստիկանները բռնագրավել են նրա հագուստը և անձնական իրերը:

Մայիսի 15-ին Դավթյանին կրկին այցելել են ոստիկանության բաժանմունքից և ասել, որ պետք է ներկայանա իրենց մոտ: Նա  պատասխանել է, որ չի կարող, քանի որ ոտքը վնասված է և այդ պահին գիպսի մեջ է: Այնուամենայնիվ, տարվել է բաժանմունք, որտեղ մնացել է մոտ 3 ժամ: 

 2008թ. մայիսի 17-ին Խաչիկ Դավթյանի տուն են այցելել 3 հոգի` քաղաքացիական հագուստով: Նրանք չեն ներկայացրել ծանուցագիր` պահանջելով ներկայանալ ՀՀ Գլխավոր դատախազություն: Դավթյանը պատասխանել է, որ առողջության պատճառով չի կարող գնալ: Այնուամենայնիվ, Խաչիկ Դավթյանը տարվել է ՀՀ Գլխավոր դատախազություն, որտեղ քննիչ Հովակիմյանի ներկայությամբ մեկ այլ անձի կողմից ահաբեկվել և խոշտանգվել է: 

Մայիսի 12-ին 2009թ. Խաչիկ Դավթյանը կրկին կանչվել է դատախազություն նույն քննիչ Հովակիմյանի մոտ, սակայն վերջինս հրաժարվել է առանց փաստաբանի ներկայանալ:

Խաչիկ Դավթյանը “մարտի 1”-ի գործով փաստահավաք խմբում հայտարարել է, որ տեսել է “մարտի 1”-ի դեպքերի հետևանքով զոհված 11-րդ զոհին: Այժմ վերջինս կանչվում է հարցաքննության ՀՀ Գլխավոր դատախազություն:

2008թ. մարտի 1-ի հանրահավաքի մասնակից Հենրիկ Հարթինյանին մարտի 2-ի առավոտյան Կարապի լճի շրջակայքում առանց որևիցե բան ասելու մեքենան կանգնեցրել են, ավտոմատատով խփել գլխին, որից հետո վերջինս կորցրել է գիտակցությունը: Նրանք Հարթինյանին հարվածել են ոտքերով, ջարդել են կողերի ոսկորները: Երբ ուշքի է եկել, արդեն 6-րդ վարչությունում էր: Վերջինիս սկսել են քննել` ասելով, որ եթե ուզում է կենդանի մնալ, ապա պետք է գրի այն, ինչ կասեն: Հարթինյանը, գտնվելով անգիտակից վիճակում, ինչպես ասել են, այնպես էլ գրել է: Հարթինյանին բաց են թողել մարտի 3-ին գիշերը ժամը 3-ին: 

Իրավապահ մարմինների աշխատակիցների կողմից կատարվել են քրեորեն պատժելի արարքներ, որոնք նախատեված են ՀՀ քրեական օրենսգրքի 341 հոդվածով, որը նախատեսում է` Դատավորի, դատախազի, քննիչի կամ հետաքննություն կատարող անձի կողմից ցուցմունք տալուն հարկադրելը, համաձայն որի`
1. Դատավորի, դատախազի, քննիչի կամ հետաքննություն կատարող անձի կողմից սպառնալիք գործադրելու կամ այլ ապօրինի գործողություններով՝ վկային, կասկածյալին, մեղադրյալին, ամբաստանյալին կամ տուժողին ցուցմունք կամ փորձագետին կեղծ եզրակացություն տալուն, ինչպես նաև թարգմանչին սխալ թարգմանություն կատարելուն հարկադրելը՝ պատժվում է որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելով՝ առավելագույնը հինգ տարի ժամկետով, կամ կալանքով՝ առավելագույնը երեք ամիս ժամկետով, կամ ազատազրկմամբ՝ առավելագույնը երկու տարի ժամկետով: 
2. Նույն արարքը, որը զուգորդվել է սույն հոդվածի առաջին մասով նախատեսված անձանց նկատմամբ ծաղրուծանակով, խոշտանգմամբ կամ այլ բռնությամբ՝
պատժվում է ազատազրկմամբ՝ երեքից ութ տարի ժամկետով՝ որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելով՝ առավելագույնը երեք տարի ժամկետով կամ առանց դրա:
3. Սույն հոդվածի առաջին կամ երկրորդ մասով նախատեսված արարքները, որոնք առաջացրել են ծանր հետևանքներ՝
պատժվում են ազատազրկմամբ՝ վեցից տասներկու տարի ժամկետով՝ որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելով՝ առավելագույնը երեք տարի ժամկետով:

Անձնագրերը ապօրինի վերցնելու համար վարչական պատասխանատվություն է նախատեսված նաև  Վարչական իրավախախտումների վերաբերյալ ՀՀ օրենսգրքի 199 հոդվածով` համաձայն որի`
Պաշտոնատար անձանց կողմից քաղաքացիների անձնագրերն ապօրինի վերցնելը, ինչպես նաև նրանց կողմից անձնագրերը գրավ ընդունելը` 

առաջացնում է նախազգուշացում կամ տուգանքի նշանակում սահմանված նվազագույն աշխատավարձի հինգ տոկոսից մինչև տասը տոկոսի չափով:
Այնուհանդերձ, ՀՀ-ում ապօրինությունները շարունակվում են իրավապահ մարմինների կողմից` կոպտորեն խախտվում են ՀՀ գործող օրենքները, որի հետևանքով ոտնահարվում են մարդու իրավունքները, որոնք երաշխավորված են ՀՀ Սահմանադրությամբ, Մարդու իրավունքների և հիմնարար ազատությունների մասին Եվրոպական կոնվեցիայով և մի շարք այլ փաստաթղթերով, որոնք Հայաստանը ընդունել է անկախացումից ի վեր: 

